
Agastefna Ársala  

Einkunnarorð leikskólans eru:  Vinátta – Virðing – Vellíðan 

Allt starfsfólk leikskólans eru mikilvægar fyrirmyndir.  Samskipti þeirra við börn 

og samstarfsfólk eiga að vera hvetjandi og jákvæð. Það er mikilvægt að finna 

hvaða ástæður búa að baki óæskilegri hegðun hjá börnunum. Vellíðan og öryggi er 

forsenda náms og þarfir barnsins eru ávallt í fyrirrúmi. Gagnkvæmt traust milli 

barna, foreldra/forráðamanna og starfsmanna leikskólans er grundvöllur fyrir 

farsælli leikskólagöngu barna. 

Þegar agastefna leikskólans var samin var stuðst við SMT-skólafærni, Dygðir, 

Jákvæðan aga og geðræktarverkefnið Vini Zippýs. Einnig var stuðst við þætti 

sem komu fram á aldurstigsfundum um áherslur í agastefnu leikskólans skólaárið 

2022-2023. 

Allt starfsfólk kom að einhverju leyti að mótun agastefnunnar: 

• Agastefnan styður við samræmd og sanngjörn viðbrögð kennara. 

• Agastefnan hjálpar börnunum að vita til hvers er ætlast af þeim.  

• Agastefnan gætir þess að jafnræði ríki í meðhöndlun á óæskilegri hegðun.  

 

Allt starfsfólk leggur áherslu á skýr og einföld fyrirmæli, hvatningu og hrós. 

Starfsfólk notar myndrænt dagskipulag sem er sýnilegt. Einnig notum við 

félagsfærnisögur sem útbúnar eru eftir þörfum, boðskiptafærni Bínu (Ásthildur 

B. Snorradóttir) og lífsgildabækurnar (Steinunn Erla Sigurgeirsdóttir).  

Grunnurinn í agastefnu Ársala er jákvæður agi, skýrar og einfaldar grunnreglur 

og samræmd vinnu- og viðbrögð starfsfólks. Þegar allir vita hvernig á að bregðast 

við óæskilegri hegðun og viðbrögðin eru samræmd og án reiði verður starfið 

farsælla.    

Við erum öll fyrirmyndir í orðum og gjörðum bæði innan og utan leikskólans.  

Samskipti kennara, annars starfsfólks, foreldra/forráðamanna og nemenda eiga 

að vera jákvæð, uppbyggileg, hvetjandi og til að leiðrétta og læra/æfa æskilega 

hegðun og lausnamiðaða hugsun.  

Allt starfsfólk verður að kynna og tileinka sér agastefnu leikskólans.  

Allir foreldrar/forráðamenn verða að kynna sér agastefnu leikskólans. 

Hér á eftir eru leiðbeinandi grunnreglur agastefnu Ársala, áhersluatriði 

eða markmið stefnunnar, ávinningur fyrir nemendur og leiðbeiningar fyrir 

starfsfólk. 

 

Agastefnan – Fimm leiðbeinandi grunnreglur Ársala: 

• Við höfum hendur og fætur hjá okkur  

• Við göngum inni 

• Við förum vel með leikföngin 

• Við hlustum á þann sem talar 

• Við notum inniröddina 

Áhersluatriði/markmið: 

• Uppeldis- og kennsluaðferðir einkennast af virðingu, hlýju og festu. 

• Skýr, markviss, einföld og leiðbeinandi fyrirmæli sem taka mið af aldri og 

þroska barnsins. Barninu gefin tími til að bregðast við.  Fyrirmæli um það 

sem er ætlast til að sé gert. „Notaðu skófluna til að moka“ og „við göngum 

inni, það er gott að hlaupa úti“ 

• Skýrt og sýnilegt dagskipulag. Einfalt með sveigjanleika.  Fyrirsjáanleiki -

veitir öryggi- æskilega hegðun.  

• Setja orð á hluti og athafir.  Starfsfólk talar sig í gegnum daginn og  

„baðar börnin í orðum“. 

• Mikil áhersla á hrós og hvatningu ásamt leiðbeinandi leiðréttingu hegðunar. 
 

Ávinningur fyrir börnin: 

• Börnin öðlast góða sjálfsmynd, þeim líður vel, treysta og eru örugg í 

daglegu starfi.  

• Börnin hafa svigrúm til að æfa sig og læra æskilega hegðun. 

• Börnin vita til hvers er ætlast af þeim. 

• Börnin læra að sýna sér og öðrum virðingu og vinsemd. 

Í dagsins önn geta komið upp margvíslegar áskoranir sem geta reynst barninu 

erfiðar og þá er gott að taka „leikhlé“ til að jafna sig. Ef þarf að taka barn úr 

aðstæðum, tökum við barnið og leyfum því að róa sig í næði með kennara. Ef 

barnið vill vera eitt og jafna sig, er kennari alltaf í sjónmáli.  

Skilgreining á grunnreglunum fimm: 

• Við höfum hendur og fætur hjá okkur - til að koma í veg fyrir 

árekstra og ofbeldi ásamt því að skapa öryggi, traust og vellíðan.  

• Við göngum inni - til að draga úr hávaða og slysahættu innandyra.  

• Við förum vel með leikföngin - til að kenna þeim að bera virðingu 

fyrir leikföngunum og umhverfi okkar.  

• Við hlustum á þann sem talar - til að allir heyri í þeim sem talar og 

fylgjast með.  

• Við notum inniröddina - til að minnka hávaða svo að öllum líði vel.  

Leiðbeiningar fyrir kennara: 

• „Nú ætla ég að aðstoða þig við að....“ ef barn bregst ekki við 

fyrirmælum. 

• „Nú erum við að .....“ í stað „viltu....“. 

• Sýna hlýtt viðmót og virðingu með virkri hlustun, skýrum skilaboðum 

og tækifærum til að æfa jákvæða hegðun. 

• Vera fyrirmynd og tala hvorki yfir börnunum, um þau né aðra. 

• Vera virkur í starfi með börnunum og grípa það jákvæða, hvetja og 

hrósa fyrir það. 

• Skoða hvað liggur að baki óæskilegrar hegðunar. Öll hegðun hefur 

tilgang og á sér ástæður. Gefa barni tækifæri og tíma/svigrúm til 

að æfa æskilega hegðun.  

• Setja mörk og taka barn úr aðstæðum ef leiðbeinandi fyrirmæli 

duga ekki til og aðstoða það við að ná stjórn á eigin tilfinningum. 

• Vera skrefi á undan til að fyrirbyggja óæskilega hegðun. 

• Starfa sem mest með börnin í litlum hópum.  

• Gott getur verið að gefa barninu val um eitthvað tvennt td. „þú mátt 

velja hvora húfuna þú vilt hafa. (það er vetur og kalt úti og enginn 

fer út húfulaus). Ekki gefa val um eitthvað sem ekki er hægt að 

standa við.  

Mikilvægt að útskýra vel fyrir öllum nýjum starfsmönnum skráðar og óskráðar 

reglur leikskólans. Einnig er mikilvægt að fara yfir þessa punkta og rifja þá upp á 

starfsmannafundi í byrjun hvers skólaárs.  

✓ Við temjum okkur góða borðsiði – við sitjum á rassinum við matarborðið. Við 

smökkum matinn, fyrr vitum við ekki hvort hann er góður eða vondur. Við 

notum hnífapör við matarborðið og leikum okkur ekki með matinn. Höfum 

hendur og fætur hjá okkur og notum inniröddina. 

✓ Samverustund – við sitjum á rassinum og hlustum á þann sem talar. Sumir 

þurfa „fiktidót“ þá hefur maður það hjá sér. Höfum hendur og fætur hjá 

okkur, hlustum á þann sem talar og notum inniröddina. 

✓ Söngstund – við tökum þátt og syngjum með ef við viljum ekki syngja þá 

truflum við ekki aðra. Höfum hendur og fætur hjá okkur. 

✓ Frjáls leikur – við berum virðingu fyrir öðrum og okkur sjálfum, notum 

orðin okkar í samskiptum og leitum lausna á vandamálum. Ef við viljum 

skipta um leikföng þá göngum við frá áður en við tökum nýtt. Höfum hendur 

og fætur hjá okkur. Förum vel með leikföngin og umhverfið okkar jafnt 

inni sem úti.  

✓ Hópastarf – við hlustum á kennarann, tökum þátt og virðum skoðanir 

annarra. Höfum hendur og fætur hjá okkur. 

✓ Vellir og Strönd, hreyfing, - við hlustum á kennarann, tökum þátt og 

truflum ekki aðra. Höfum hendur og fætur hjá okkur. 

✓ Rólegur leikur í byrjun og lok dags – við erum með leikföngin á sínum stað, 

ef við viljum skipta um leikföng þá göngum við frá áður en við tökum nýtt. 

Höfum hendur og fætur hjá okkur og notum inniröddina. 

✓ Í útiveru – við förum vel með leikföngin. Við berum virðingu fyrir 

umhverfinu og förum vel með það. T.d. mokum/gröfum í sandkassanum, ekki 

í blómabeðum, milli trjánna eða í hólana og ekki á fótboltavellinum. Við 

rífum ekki upp stéttina eða hellurnar við húsið. Við rennum á rassinum niður 

rennibrautina með fæturnar fyrst. Höfum hendur og fætur hjá okkur og 

förum vel með leikföngin.  

 

 


